
Nafarroako Gorteetako kide den eta Unión del Pueblo Navarro (UPN) talde parlamentarioari atxikita dagoen Raquel Garbayo Berdonces andreak, Legebiltzarreko Erregelamenduan ezartzen denaren babesean, honako mozio hau aurkezten du, Osoko Bilkuran eztabaidatzeko:
ZIOEN AZALPENA
Langile autonomoak funtsezkoak dira Nafarroako enpresa-sarean eta ekonomian. Gure erkidegoa egituratzen dute eta gure herrietako jarduera ekonomikoan laguntzen dute. Horregatik, balioa eman behar diegu.
Urtebetean 450 langile autonomo galdu dira Nafarroan, batez ere emakumezko langile autonomoen artean. Hala ere, Nafarroako Foru Komunitatean 46.554 autonomo daude.
Langile horiek askotariko zailtasunei aurre egin behar diete: inflaziotik, kotizazioetatik eta zergetatik heldu den gastuen hazkundeari, eskulanik ezari, administrazio-izapideen zamari, belaunaldiarteko erreleboari edo istripu-tasa handiari. Aurre egin behar diete kontziliazio-zailtasunei eta ekonomia berde eta digitalerako trantsizioari aurre egiteko arazoei , enpresa handien betebehar berak dituztelako, baina bitarteko berberak eduki gabe.
Norberaren konturako enpleguak, kasu askotan, langabezia-arazoei irtenbide bat emateko balio diezaieke lan-merkatuan sartzeko oztopo gehien dituzten iraupen luzeko langabeei, gazteei edo emakumeei. Horregatik, enplegu-politika publikoen aldeko apustu irmoa egin beharra dago.
Nafarroak inoiz izan dituen aurrekontu handienak ditu: 6.300 milioi euro. Hala ere, langile autonomoentzako zuzeneko laguntza murriztu egin da aurreko urteen aldean.
ERABAKI-PROPOSAMENA
Nafarroako Parlamentuak Nafarroako Gobernua premiatzen du:
1. Nafarroako Parlamentuak Nafarroako Gobernua premiatzen du behin betikoz onets dezan Nafarroako Lan Autonomoaren II. Plana, ekintzen egutegi bat jasoko duen berariazko laguntza-plan bat eta horretarako aurrekontua eta guzti.
2. Nafarroako Parlamentuak Nafarroako Gobernua premiatzen du gure autonomoendako Zero Kuota ezar dezan ekitaldi honetarako.
3. Nafarroako Parlamentuak Nafarroako Gobernua premiatzen du langile autonomoen kontratazioa susta dezan, kolektibo ahulen kontratazioa lehenetsiz lehenbiziko aldiz kontratatzen dutenean.
4. Nafarroako Parlamentuak Nafarroako Gobernua premiatzen du kudeaketaren transformaziorako eta profesionalizaziorako zuzeneko laguntzak eman diezazkien langile autonomoei.
5. Nafarroako Parlamentuak Nafarroako Gobernua premiatzen du belaunaldiarteko erreleboaren arazoak arintzeko programa bat abian jar dezan.
6. Nafarroako Parlamentuak Nafarroako Gobernua premiatzen du desgaitasuna duten pertsonentzako enplegu autonomoa sustatzeko laguntzak eman ditzan.
7. Nafarroako Parlamentuak Nafarroako Gobernua premiatzen du kontziliazioa nahiz zaintzen erantzunkidetasuna babesteko neurriak onets ditzan.
8. Eskubide Sozialetako, Ekonomia Sozialeko eta Enpleguko Batzordeak eginen du mozioaren jarraipena.

